
Con questi duî fra i primmi se contava

Bertomê degno fræ de l'immortale

Navigatô, che ô posto ô l’occupava

De so lêugotenente generale,

E da flotta a-e træ squaddre ô comandava

Gran capitañio de l'armâ navale,

Poco minô a Calombo[sic] o l’ea d’etæ,

Poco minô në belle qualitæ.

Quanto Rodrigo forse ô n’ea sapiente

Conseggê, nè politico profondo,

Nè tanto ommo sublime e intraprendente

Quanto l’ea ô scrovitô do Nêuvo Mondo,

Nè in guæra de Fernando a pao valente,

Pù do coraggio e do criterio in fondo

Tanto ô l'univa in lê de quelli sommi,

Ch’ô figûava, e a raxon, fra i ciù grand’ommi.

Comme un cantante ô segue chi l’intoña,

Lô ô secondava ô gran Navigatô,

Compindo e so opee, comme perfezioña

Un zoveno i modelli d’un scultô:

Meritava l’Eroe vanto e coroña

De genio originale e d’inventô,

A Spagna a bella Aïti a deve a lê,

Ma san Domingo a-ô deve a Bertomê.

Vegniva Ojeda poi che subalterno

A Bertomê de graddo e autoritæ,

Allôa ô l'aveiva doppo lê ô governo

De trûppe ne-a gran nave stazionæ;

Ojeda, ch’ô s’è fæto un nomme eterno

Pochi anni doppo ne-a posteritæ

Con aumentâ (seguindo e stradde averte

Da Colombo) e marittime scoverte.

